
ATASSUT      UKA 2013/33-1 

Siverth K. Heilmann     08.10.13 

 

Nunatsinni avatangiisinut aningaasaateqarfimmik pilersitsinissaq sulissutigeqqullugu kiisalu 

Inatsisartut aningaasanut inastisaanni konto 24.11.23-mi naatsorsuutit, nukissiornemi 

ikummatissanut avatangiisit pillugit akitsuutikkut isertitat avatangiisinut anin-

gaasaateqarfimmut atugassanngorlugit immikkoortinneqartalernissaat sulissutigeqqullugu 

Naalakkersuisut peqquneqarnissaannik Inatsisartut aalangiiffigisassaattut siunnersuut. 

(Inatsisartunut ilaasortaq / Medlem af Inatsisartut Kim Kielsen, Siumut) 

 

Siumut sinnerlugu Inatsisartuni ilaasortap Kim Kielsen-ip matumani siunnersuutaa 

siunertaqarluartoq aammalu eqqagassalerinerup mingutsaaliuiniarnerullu annertuumik 

salliutinneqalernissaanut aqqutissiuussisussaalluartoq ATASSUT-mit imaattumik 

oqaaseqarfigissavarput: 

 

Siunertanut pitsaasunut aningaasat immikkoortinneqartarnissaannik isuma ATASSUT-mi 

aqqutissiuukkusullugulu tapersersugaraarput. 

 

Assersuutigiinnarlugu tungitsinnit siusinnerusukkut kissaatiginikuuarput aalisariutigissaaneq 

aammalu aalisarnermik inuussutissarsiuteqarneq minnerunngitsumillu nunalerinermik 

inuussutissarsiuteqarneq nukittorsarneqarsinnaaqqullugit ESU aqqutigalugu taarsigassarsiat 

taarsersorneqaraangata aningaasat nunatta karsianut tamaasa nakkartiinnarnagit aalisarnerup 

nunalerinerullu ineriartortinneqarneranut ilaannaaluunniit immikkoortinneqartalissasut. 

 

Matumanili avatangiisinut aningaasaateqarfimmik pilersitsisoqarnissaanik siunnersuuteqartoq 

aqqutissiuusserusuppoq, tamannalu ATASSUT-mit tapersersorparput, ilumoorpormi 

eqqagassalerineq, mingutsaaliuineq aammalu avatangiisit illersorneqarnissaat 

oqaluuseriuannguarlugit iliuutsigut annikippallaartut, matumalu siunnersuutip 

akuersaarneqarneratigut iliuusissanik aningaasassasaqartunik pilersaarusiortoqarsinnaanngussaaq 

tamannalu pilertornerusumik timitaliinissamik iluaqutaasumik kinguneqassaaq. 

 

Akitsuutilli ataasiakkaat qaffanneqarsinnaanerinut tunngatillugu ATASSUT-mit tunuarsimaarpugut 

paasissutissat sukumiisut aammalu inuussutissarsiuteqartunut qanoq kinguneqassanersut 

qulaajarluarneqarsimatinnagu isummernissarput siusippallaarsorigatsigu. 

 

Naqissuseqqissavarpulli avatangiisinut aningaasaateqarfimmik allanik aningaasassarsiunngikkalugit 

ullumikkut avatangiisinut akitsuutitigut isertinneqartartut aningaasartaliullugit pilersitsisoqarnissaa 

tapersersorparput, inassutigissavarpullu siunnersuut aappassaaneerneqartinnagu Inatsisartut 

Aningaasaqarnermut Akileraartarnermullu Ataatsimiititaliaanut suliassanngortinneqassasoq. 


